
LEHENGO EGOERATIK EGUNGO
EGOERARA

Azken 30 urteotan euskarak, ikuspegi
soziolinguistikotik, goranzko bilakaera izan
du; euskararen erabilera sustatzeko jarrera ere
ona da, %91koa, Euskal Autonomia Erkidegoko
biztanleria guztiaren artean, eta euskararen
ezagutzak igoera handia egin du, bereziki,
gazteen artean. EAEko hezkuntza sisteman
hartutako erabaki eta egindako lanaren ondo-
rioa izan da hori, zalantzarik gabe. Baita beste
esparruetan egin den lan eskergari esker ere,
esate baterako, lan munduan, administrazioan,
helduen euskalduntzean edo euskararen susta-
penean eta diskurtsogintzan.

Euskaldunen bilakaerari erreparatuta,
1991n, euskaldunak biztanleria osoaren %24
ziren, eta 2016an, inkesta soziolinguistikoaren
arabera, %34 dira. 16-24 urteko gazte eus-
kaldunen kasuan, ostera, %71,4. Egia esan,
hizkuntza biziberritzeko prozesuan egin den
jauzi kuantitatiborik handiena horixe da, nahiz
eta irakurketa horretatik hainbat xehetasun
egitea komeni den gure errealitatea hobeto
ulertzeko.

Hizkuntzaren erabilerari dagokionez ere,
erabilera datuak igo egin dira, alegia, euskara
erdara beste edo gehiago erabiltzen dutenen
bilakaerak gora egin du, 1991tik 2016a bitarteko
datuen arabera.

ALDAKETA ESANGURATSUA

Hori guztia kontuan hartuta, esan behar
da 25 urtean gizartearen izaera soziolinguis-
tikoa asko aldatu dela.

ORAIN
ARTEKOA
ZIMENTARRI,
ETORKIZUNA
IRABAZTEKO
ARNASA
BERRIAZ

Lehen, euskaldunek eta erdaldunek
osatzen genuen gizartea; orain, ostera, elebi-
dunak eta eleaniztunak gara nagusiki.

Lehen, motibazio instrumentalak eta
identitarioak nagusitzen ziren euskara ikasteko
orduan; gaur egun, ostera, motibazio instru-
mentala nagusitzen da.

Biztanleriaren lurralde mugimenduak ere
ohikoak dira gaur egun eta horrek erdalduntzea
eragiten du.

ESPARRU BATZUK

Hezkuntza sistemak zuzeneko eragina
izan du euskararen normalizazioan: 16-24 adin-
tarteko biztanleriaren %71,4 euskalduna da (IV.
Inkesta Soziolinguistikoa), beraz, 198letik hona

irabazi diren 300.000 hiztun baino gehiagotik
bi heren eskolaren bitartez lortu dira. Gurasoen
hautu sendoari esker, euskarazko ereduetan
eskolatu dira milaka eta milaka ume.

Administrazioan ere jauzi ikaragarria
egin da, euskalduntze prozesu sakonak egin
direlako.

Ingurune digitalak mundu osorako sar-
bidea ematen du eta hizkuntza aniztasuna ere
nagusitu da.

HAINBAT AURREIRITZI ZUZENDU
BEHARRA

Lehen uste genuen gaitasunak erabilera
ekarriko zuela, baina gaitasunak ez du ekarri
automatikoki erabilerarik, erabilerarako oztopoak
daudelako, esaterako, hizkuntza gaitasun erla-
tiboa, hizkuntza erabiltzeko aukerak, hizkuntza
erabiltzeko ohiturak, erreferentzia soziokultura-
lak, hizkuntzari ematen zaion balio sozial eta
ekonomikoa, ahalduntzearen ideia eta abar.

Beraz, gizarte aldaketa baten aurrean
gaude, dudarik gabe, eta ezberdin ikusi eta
bizi dugu euskara orain 30 urtetik hona. Horre-
tara, gure lana izan beharko litzateke, anizta-
sun horretan euskararen erabilera indartzeko
gakoak bilatzea eta asmatzea. Birpentsatzea,
alegia. Birpentsatzeko garaian gaude eta gizar-
tea etengabe eta inoiz baino arinago aldatzen
ari denez, birpentsatu ahala, erabileran eragingo
duten tresnak eta laguntza bideak abian jarri
behar ditugu esparru guztietan: administra-
zioan bertan, euskararen transmisioan, hauxe
delako edozein hizkuntza biziberritzeko oina-
rrizko bidea, aisialdi eta kirol esparruan (gazte
eta gurasoen eremuan) eta lan munduan.

Genero berdintasunean eragiteko betau-
rreko moreak jarri behar diren antzera, guk ere
beste betaurreko batzuk jarri behar ditugu,
aldaketa horietara egokitu ahal izateko.

ETORKIZUNEKO ERRONKA

Eta betaurreko berri horiekin ERABILE-
RAren aldeko apustu sendoa egin behar dela
uste dugu, bai eta horretan aktibatu behar dela
nagusiki hizkuntza politika ere; izan ere, euska-
raren aldeko diskurtsogintzan eta euskararen
ezagutzan egindako lan eskergaren ondoren,
jauzi hori egin beharra daukagu, zalantzarik
gabe.

Hala ere, ezingo dugu hizkuntza politika
eraginkor eta indartsurik bideratu ELKARLA-
NIK gabe. Elkarlana ezinbestekoa da, EAEko
erakundeen artean: horri dagokionez, guretzat,
HAKOBA da tresnarik egokiena. Nafarroarekin
eta Euskal Erakunde Publikoarekin ere estrate-
gikoa da elkarlana. Horrexegatik, hiru eremue-
tako herri-erakundeok lankidetza-hitzarmen
bat izenpetu dugu, gure historian lehenbiziko
aldiz. Erakundeen eta gizarte esparru guztien
arteko elkarlana ere bideratu behar dugu, eta
horretan gabiltza euskalgintzarekin, helduen
euskalduntzearen sektorearekin, enpresaren
esparruarekin eta hezkuntzarekin.

GIZARTE BERRI BATEK
JOKAMOLDE BERRIAK BEHAR
DITU

Eta gizarte berri honek dituen ezauga-
rriei elkarlanean aurre egin beharko diegu edo,
hobeto esanda, haien arabera egokitu beharko
gara.

Euskaldunen ezaugarriak ez dira lehen
adinako homogeneoak, askotarikoak gara; izan
ere, hiriguneetan eta herri handietan dago
euskaldunen kopuru handiena: euskaraz erabat
ondo moldatzen ez dena, baina euskararekiko
jarrera ona duena eta ulertzen duena.

Euskaldun hiztun osoak, ostera, eremu
txikiagoetan ditugu: biztanleriaren kopuru
txikiena da hori.

Hizkuntza ohiturei dagokienez, horiek
aldatzen ari direla esan behar da: euskara eza-
gutu bai, baina erabiltzeko ohitura gutxiago
duten biztanleen kopurua oso handia da, eta
euskaraz 0so ondo moldatzen direnek euskara
erabiltzeko hautu kontzientea egin behar dute,
ohituraz edo bestelako baldintza batzuen ara-
bera. Beraz, mundu eleaniztun honen ondorioa
da gaur egun euskara hautu kontzientea izatea.
Eta erronka ikaragarria daukagu eremu hone-
tan. Eta ez dugu ahaztu behar hiztun berrien
kontzeptua ere, euskaraz ondo moldatu ez
arren, euskaldun izan nahi duten asko daude-
lako.

PERTZEPZIO OKER BATZUK

Gizartean indarrean dauden ideolo-
gia berriak ere kontuan izan behar ditugu,

hermoas

gizarteak dituen pertzepzio okerren aurrean
beste bide batzuk egitea dagokigulako; identi-
fika ditzagun, beraz, aho biko ezpatak, zenbait
ideia orokorturen aurrean erne egotea ego-
kitzen zaigulako.

Ideia horietako bat da, hain zuzen, eus-
kara eta eskolaren arteko lotura: euskara ez da
guaya. Euskara eskolako hizkuntza da eta ez du
beste ezertarako ere balio.

Beste bat da bi hizkuntzen ideologiaren
ingurukoa, hau da, bi hizkuntzak berdintzeko
joera. Gazte askoren artean, ideia hau nagusitu
da: hizkuntza biek trataera berdintsua izan
behar dute. Hala ere, gazte horiek ez dira kon-
turatzen hizkuntza biak ez daudela baldintza
berdinetan, ez dagoela benetako berdintasunik
hizkuntza bien artean.

“Arrosa koloreko etorkizuna” da oke-
rreko beste pertzepzioetako bat, izan ere,
gazteen iritziz, gazte gehienek badakite eus-
karaz, beraz, euskara ez dago arriskuan. Horren
aurrean, kontzientzia soziolinguistiko bat behar
da, edo eskoletan gutxieneko pedagogia bat
egin behar da, datuetan eta hausnarketan oina-
rritutakoa, noski.

“Zenbat eta hizkuntza gehiago, orduan
eta hobeto”; hala eskatzen dute gurasoek,
eta ingelesa aldarrikatu. Jarrera positiboa da
eleaniztasunaren aldekoa; euskararentzat posi-
tiboa da guraso askok euskararen aldeko hau-
tua egitea; gurasoek hautua egin dute euren
seme-alabek euskaraz ikas dezaten, eta, ikus-
pegi horretatik, zenbat eta hizkuntza gehiago
ikasi, orduan eta hobeto, ikasle eleaniztunak
nahi ditugulako, baina kontuan izan behar da
euskara ez dela beste hizkuntza bat. Ingele-
saren funtzioak eta euskararenak desberdinak
dira, eta hori ez dute hain argi gurasoek ingeles
gehiago eskatzen dutenean.

“Umetan ez bada ikasten, euskara ikas-
tea 0so zaila da”. Gizartean zabaltzen ari den
mezua da hori, eta arriskutsua da: alde batetik,
guraso askok euskarazko ereduetara bideratu
dituzte seme-alabak eta, alde horretatik, positi-
boa izan dela esan daiteke, baina, bestetik, hel-
duentzat euskara ikastea oso zaila dela esateak
kalte handia egiten du, horrek ekar dezakeelako
askok ikasteko pauso hori ez ematea.

“Konbentzitu bai, inposatu ez; areago,
seduzitu”. Ez dago zalantzarik aurkitu behar
direla formula berriak jendea konbentzitzeko

eta seduzitzeko eta hori argi daukagu Jaurla-
ritzan, baina ezin dugu ahaztu konpentsazioaren
printzipioa eta diskriminazio positiboa behar
duela hizkuntza gutxitu batek garatu ahal iza-
teko.

“Arnasguneak osasuntsu daudela zabaldu
dugu azkenengo urteotan, ez dago babestu
beharrik”. Kontuz arnasguneekin, beste guneak
hazteko ere beharrezkoak dira arnasguneak,
orain arte hiriburuei begira egon gara eta herri
euskaldun horiek hor utzi ditugu alde batera.
Gure ustez, ikerketa bat egin behar da ondo
jakiteko zer gertatzen ari den, eta horrexegatik
estutu dugu UEMArekin dugun harremana, eta
adostu dugu diskurtso bat eraikitzea. Elkarla-
nerako ildo batzuk adostu ditugu, esate bate-
rako, etxeko transmisioa, hizkuntza kalitatea eta
erregistroak, tokian tokiko hizkerak, kontzientzia
soziolinguistikoa eta ahalduntzea, eremu horie-
tako lan mundua euskaraz izatea, zaintzea eta
bilakaera zein den ikusi.

Gure ikastola eta eskoletako hiztun
berriak unibertsitatera doazenean eta onda-
rroarrekin edo azpeitiarrekin batzen direnean,
orduan konturatzen dira euskara badela esko-
latik kanpo eta beraiei esker hasten dira asko
eta asko euskaraz egiten.

Eremu soziolinguistiko bakoitzari berea
eman behar zaio, hau da, 3. eta 4. eremu
soziolinguistikoetan erabilera bultzatu beharko
da, ahalduntzea... 1. eta 2. eremu soziolinguis-
tikoetan, hiztun berrien prozesuei begira jarri
beharko gara, gaitasun erlatiboa eta erabilera
aukerak handitu...

Euskarari balio sozial, kultural eta eko-
nomikoa emateko bidean sakondu beharko
genuke (euskaraz jakitea modan dago, baina
orain jendea euskaraz egiten jarri behar dugu).

ZENBAIT NEURRI GEROARI
BEGIRA

Euskal hiztun gehiago behar ditugu eta,
horretarako, euskararen doakotasuna lortu
nahi dugu erakunde guztien artean, B2 arte-
koa eta maila gaindituta. Euskararen erabilera
areagotzeko, hizkuntza minimo baten jabe
diren hiztunak behar dira. Elebidunak eta ele-
bidun hartzaileak lortu behar ditugu. Gure
helburua da euskalduntzearen eraginkorta-
suna indartzea, askok etenak dituztelako, eta

horrexegatik laguntzen dugu beken bitartez,
ikasprozesuak jarraikortasun bat behar due-
lako. B2 arteko doakotasuna irizpide objektibo
bat da, euskaltegian neurtuko dena, maila
egokia da komunikazio arrunta ahalbidetzen
duen maila delako. Euskaltegiei erantzukizuna
ematen zaie, baina ahalduntze bat ere bada eta
ikasleei begira erosotasun bat da, ikaskuntza
prozesu 0soa euskaltegian egiten delako.

Euskalduntze-alfabetatzeak garrantzi
handia du, duda barik. Euskalduntze prozesuak
oraindik bide luzea egin behar du, oraindik
herritar asko ez da euskaldundu eta horrexega-
tik egiten dugu doakotasunaren aldeko apus-
tua, ulermen maila bat lortu behar delako
gutxienez erabilera ahalbidetzeko.

Hezkuntzan, erabileran oinarritzen
den irakaskuntza aplikatu beharko litzateke,
besteak beste, metodologia aldatu, ahozko
hizkuntza sustatu, elkarrekintzan oinarritzen
den metodologia zabaldu eskoletan.

Eremu digitalari dagokionez, euskara-
ren presentzia areagotu beharko da, gazteak
hor bizi direlako. Euskararen Aholku Batzor-
dean emandako gomendioak hartu eta gomen-
dio horiek nola gauzatuta dauden erakutsiko
digun mapa egingo dugu eta gero hutsuneak
aldatzeko bidea egin beharko da erakunde
guztien artean.

Aisialdiaren eta kirolaren eremua euskal-
duntzeko eta sendotzeko bideak urratu behar
ditugu eskumena duten gainerako erakun-
deekin, hezitzaileen ardura soziolinguistiko
eta didaktikoan ikerketa eta tresna berrien
sorkuntza behar da beste era batera eragiteko
eremu honetan. Ezin ditugu udalekuak eta
beste jarduera batzuk antolatu orain arte beza-
laxe, jakinda gaztelania hutsean dabiltzala ume
eta gazteak, askotan, hezitzaileekin eurekin ere
bai.

Eremu sozioekonomikoan, euskara lan
hizkuntza izateko laguntzak indartuko ditugu
eta elkarlana garatuko dugu: lanbide heziketa,
unibertsitateak, industria saila, enpresak. Eremu
hau estrategikoa da guretzat eta Euskararen
Aholku Batzordean batzorde egonkor bat sor-
tuko dugu arlo hau jorratzeko.

Bada garaia lan munduaren gaia sako-
nago jorratzeko eta babesteko; hezkuntzan
euskaldundu ditugun gazteak lanean hasi dira
eta orain eremu horri begira jartzea dagokigu

hermsas

beste indar batzuekin; EUSLANekin egin den
lana ebaluatu behar dugu; plan estrategiko bat
egingo dugu eragile guztiekin batera; BIKAIN
dekretua berritu da, eskaera maila handiagoa
eskatuko da ziurtagiria lortzeko eta horrek lan
ikaragarria dakar: corpusaren inguruko lana,
planak nola bideratu beharko liratekeen jakitea...

Hizkuntza eskubideen bermean ere era-
ginkortasunez aurrera egitea da gure helburua,
esparru publikoan zein pribatuan. Esparru
publikoan, Osakidetza, Ertzaintza eta Justi-
ziako langileen euskara gaitasuna indartu eta
erabilera planak sendotuko ditugu.

ARRIZKETAN ETA ELKARLANEAN
SINESTEN DUGU, ETA ERA HORRETAN

DEN HIZKUNTZA POLITIKA

BAT EGITEKO PREST GAUDE

Eta azkenerako utzi dut hizkuntza ohi-
turak eta gizarte aktibaziorako Topagunea-
rekin batera lantzen ari garen proposamena.
365 eguneko dinamika jarriko dugu abian eta
datorren urtean 11 egun euskaraz ekimena gau-
zatuko da EAEN, Nafarroan eta lparraldean, Iru-
Aean aurten sinatutako hitzarmenaren baitan.
Euskaltzaleok 11 egunez izango dugun erronka
da hau, alegia, euskaraz egiteko gai garenok
ulertzeko gai diren guztiekin euskara hutsean
egiteko konpromisoa hartuko dugu eta eurek
nahiz eta gaztelaniaz egin, guk eusteko hau-
tua egingo dugu. Gainera, euskara ulertzen ez
dutenek ere aukera izango dute emango zaiz-
kien baliabide batzuen bidez parte hartzeko.
Ahobizi eta belarriprestekin bete nahi ditugu
gure herri eta hirietako kaleak.

Amaitzeko, elkarrizketan eta elkarlanean
sinesten dugu, eta era horretan eraikitzen den
hizkuntza politika bat egiteko prest gaude.

